
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
শেষ শিক্ষা



উষ্ণ রক্ত উপহারে করিবে তর্পণ

তৃষাতুর প্রেতাত্মার।—বাঘের মতন

হুঙ্কারিয়া লম্ফ দিয়া রক্তনেত্র বীর

পড়িল গুরুর পরে; গুরু রহে স্থির

কাঠের মূর্ত্তির মত। ফেলি অস্ত্রখান

তখনি চরণে তাঁর পড়িল পাঠান।

কহিল, হে গুরুদেব, ল’য়ে সয়তানে

কোরো না এমনতর খেলা। ধর্ম্ম জানে

ভুলেছিনু পিতৃরক্তপাত;—একাধারে

পিতা গুরু বন্ধু বলে’ জেনেছি তোমারে

এতদিন। ছেয়ে থাক্ মনে সেই স্নেহ,

ঢাকা পড়ে হিংসা যাক্ মরে’। প্রভু, দেহ

পদধূলি।—এত বলি বনের বাহিরে,

উর্দ্ধশ্বাসে ছুটে গেল, না চাহিল ফিরে

না থামিল একবার। দুটি বিন্দু জল

ভিজাইল গোবিন্দের নয়ন-যুগল।



পাঠান সেদিন হ’তে থাকে দূরে দূরে।

নিরালা শয়নঘরে জাগাতে গুরুরে।

দেখা নাহি দেয় ভোরবেলা। গৃহদ্বারে

অস্ত্র হাতে নাহি থাকে রাতে। নদীপারে

